
Nd. 735. Breytingartillögur [82. mál]
við frv. till. um Ríkismat sjávarafurða.

Frá sjávarútvegsnefnd.

1. Við 1. gr. Upphaf greinarinnar orðist svo: Ríkismat sjávarafurða heyrir undir
sjávarútvegsráðherra og lýtur stjórn hans. Hlutverk stofnunarinnar er o. s. frv.

2. Við 3. gr. Greinin orðist svo:
Sjávarútvegsráðherra skipar sjö menn í fiskmatsráð til fjögurra ára er verði

ráðherra til ráðuneytis varðandi starfsemi og verkefni Ríkismats sjávarafurða. Eigi
skulu færri en fjórir þeirra, er í fiskmatsráði sitja, vera úr röðum helstu hagsmunasam-
taka sjávarútvegsins. Ráðherra skipar formann ráðsins.

Tillagna fiskmatsráðsins skal leitað vegna setningar reglna er varða starfsemi og
verkefni Ríkismats sjávarafurða. Fiskmatsráð skal vera umsagnaraðili um mál sem upp
rísa vegna ágreinings um framkvæmd mats. Fiskmatsráð skal leitast við að koma á
aukinni samvinnu Ríkismats sjávarafurða og hagsmunaaðila sjávarútvegsins um gæða-
mat sjávarafla og gera tillögur um rannsóknir og tilraunir er miða að bættri meðferð og
nýjungum í vinnslu hans.

Fiskmatsráð kynnir sér erlend ákvæði eða reglur um lágmarksákvæði.
Fiskmatsráði ber að gera tillögur til ráðherra um hvaðeina er það telur ástæðu til í

sambandi við framkvæmd mats og eftirlits, svo og stjórn og rekstur Ríkismats
sjávarafurða.

Ráðherra getur óskað umsagnar fiskmatsráðs um hvaðeina varðandi stjórn og
rekstur Ríkismats sjávarafurða, þar á meðal ráðningar í stöður innan stofnunarinnar.

3. Við 4. gr. Greinin orðist svo:
Sjávarútvegsráðherra skipar forstöðumann stofnunarinnar til fjögurra ára í senn og

nefnist hann fiskmatsstjóri. Við skipun í starfið skal tekið tillit til menntunar og
starfsreynslu.

4. Við 5. gr. Greinin orðist svo:
Skrifstofa fiskmatsstjóra annast fjárhags- og kostnaðaráætlanir, svo og önnur

rekstrar- og starfsmannamál stofnunarinnar. Skrifstofan skal enn fremur annast söfnun
og úrvinnslu matsgagna.



5. Við 6. gr. Greinin orðist svo:
Ríkismat sjávarafurða starfar í tveimur deildum, afurðadeild og ferskfiskdeild.

Ráðherra skipar til fjögurra ára í senn forstöðumann fyrir hvora deild. Við skipun í
störfin skal ráðherra taka tillit til háskólaprófs í matvælafræðum eða annarrar
sambærilegrar menntunar og starfsreynslu.

6. Við 7. gr. Greinin orðist svo:
Hjá Ríkismati sjávarafurða skal starfa sérfræðingur í hreinlætismálum sem hefur

yfirumsjón með hreinlætismálum sjávarafurða á vegum Ríkismatsins í samvinnu við og
undir stjórn fiskmatsstjóra. Hann skal hafa á hendi faglegt hreinlætiseftirlit ferskfisk-
deildar og afurðadeildar , svo og þjálfun þeirra starfsmanna er annast framkvæmd
hreinlætiseftirlitsins samkvæmt lögum þessum.

7. Við 8. gr. Greinin orðist svo:
Ráðherra skipar fulltrúa forstöðumanna er hafi með höndum stjórn og eftirlit með

störfum yfirmatsmanna samkvæmt nánari fyrirmælum viðkomandi forstöðumanns.
8. Við 10. gr. Síðasti málsl. 5. mgr. falli brott.
9. Við 16. gr. Greinin orðist svo:

Ríkismat sjávarafurða hefur heimild til að stöðva vinnslu fisks og enn fremur
pökkun og útflutning ef þrif og búnaður vinnslustöðva eða flutningatækja, gæði afurða,
merking þeirra, umbúðir og frágangur er ekki í samræmi við reglur sem settar eru
samkvæmt lögum þessum. Starfsmönnum Ríkismats sjávarafurða ber þegar í stað að
tilkynna yfirmönnum sínum um stöðvun samkvæmt þessari grein.

Reynist nauðsynlegt að stöðva vinnslu eða pökkun á fiskafurðum ber Ríkismati
sjávarafurða að úrskurða á hvern hátt hagnýta megi afurðirnar og hvaða skilyrði þurfi
að uppfylla til þess að vinnsla, pökkun og útflutningur megi hefjast að nýju.

Ráðuneytinu er heimilt að svipta framleiðanda vinnsluleyfi sýni hann vítaverða
meðferð á hráefni eða komi alvarlegir gallar í ljós í afurðum hans.

Ráðuneytið setur nánari reglur um skilyrði fyrir sviptingu og veitingu vinnsluleyfis.
10. Heiti VI. kafla verði: Um skyldur útflytjenda.
11. Við 17. gr. Greinin falli brott.
12. Við 21. gr. Greinin orðist svo:

Hverjum þeim, sem annast sölu og útflutning sjávarafurða, sem lög þessi ná til,
ber, sé þess óskað, að láta fiskmatsráði í té upplýsingar um kvartanir sem berast frá
erlendum kaupendum vegna gallaðrar vöru eða vegna þess að umbúnaði hennar er
áfátt. Þá ber þeim og, sé þess óskað, að veita Ríkismati sjávarafurða upplýsingar um
greiddar skaðabótakröfur.

Þó er skylt að láta Ríkismati sjávarafurða í té upplýsingar um kvartanir sem berast
frá erlendum kaupendum vegna alvarlegra galla eða skemmda á vörum.

Ríkismat sjávarafurða fer með upplýsingar þessar sem trúnaðarmál.
13. Við 23. gr. Greinin orðist svo:

Ef ágreiningur rís vegna fiskmats eða eftirlits úrskurða yfirfiskmatsmenn í samráði
við fiskmatsstjóra og fiskmatsráð. Skjóta má úrskurði um skilning á lögum þessum og
reglum settum samkvæmt þeim til ráðherra.

14. Við 26. gr. Í stað .framleíðsluleyfis'' í fyrri mgr. komi: vinnsluleyfis.
15. Við 28. gr. Greinin orðist svo:

Lög þessi öðlast gildi 1. ágúst 1984.
16. í stað ,,1. mars 1984" í ákvæði til bráðabirgða komi: 1. ágúst 1984.


